
 Аннотация.Мақолада Республикамизда ўсадиган доривор ўсимликлардан 

оддий тоғрайхон биологик хусусиятлари ,географик тарқалиши,кимёвий 

таркиби,ишлатилиши, доривор препаратлар тайёрланиши ҳақида маълумот 

бериб ўтилган. 

 Калит сўзлар: Оддий тоғрайҳон, қалқонсимон тўпгуллар, эфир мойи 

,ошловчи моддалар, аскорбин кислота,фенол-карбон кислоталар, культивация 

  

Оддий тоғрайҳон — ORIGANUM VULGARE 

Оддий тоғрайҳон — Origanum vulgare L.; ясноткадошлар — 

Lamiaceae (лабгулдошлар— Labiatae) оиласига киради. 

Кўп йиллик, бўйи 30—60, баъзан 90 см га етадиган хушбўй ўт 

ўсимлик. Пояси бир нечта, тик ўсувчи, юқори қисми сершохли, тукли ва тўрт 

қиррали бўлади. Барги оддий, чўзиқ тухумсимон, ўткир учли, текис қиррали 

бўлиб, банди билан пояда қарама-қарши ўрнашган. Гуллари майда, барг 

қўлтиғида 2—3 тадан жойлашиб, қалконсимон тўпгул ҳосил 

қилади.Қалқонсимон тўпгуллар поя учида рўваксимон тўпгулни вужудга 

келтиради. 

Меваси — косачабарг билан бирлашган тўртта ѐнғоқча. 

Июнь ойидан бошлаб сентябргача гуллайди. 

 Географик тарқалиши. Собиқ Иттифоқнинг Европа қисмида (шимол 

қисмидан ташқари), Кавказда, Сибирнинг жанубий туманларида ҳамда қисман 

Қозоғистон ва Қирғизистоннинг айрим туманларида учрайди. Қуруқ, 

очиқ ўтлоқларда, қуруқ ўрмон ва ўрмон ѐқаларида, тепаликлар, қиялар, 

тошлоқлар ҳамда бутазорларда ўсади. 

Тоғрайҳон айниқса, Украина, Белорус, Шимолий Кавказ, Волга бўйи 

ўрта қисмидаги туманлар, Бошқирдистонда кўп ўсади ва шу ерларда 

тайѐрланади. 

 Маҳсулотнинг ташқи кўриниши. Тайѐр маҳсулот барг ва гуллар 

аралашмаларидан ташкил топган. Барги кисқа бандли, чўзиқ тухумсимон, ўткир 

учли, текис қиррали, ѐки билинар-билинмас тишсимон, устки томони тўқ яшил, 

пастки томони эса кулранг-яшил, узунлиги 1—4 см. Гул олди баргчалари 

тухумсимон бўлиб, тўқ бинафша рангга бўялган. Гуллари майда, оч қизил, 

гулкосачаси қўнғироқсимон, беш тишли, оғизчасида оқ туклар бўлади, 

гултожиси икки лабли, оталиги 4 та, оналик тугуни тўрт бўлакли,юқорига 

жойлашган. Барг ҳамда гулкосачабаргида эфир мойли безлар бор XI ДФ га кўра 

маҳсулотнинг намлиги 13%, умумий кули 10%, қорайган ва қўнғир рангли 

ўсимлик бўлакчалари 7%, поя ва ѐн шохлар бўлакчалари 40%, органик 

аралашмалар 1%, минерал аралашмалар 1% ҳамдақирқиб майдаланган маҳсулот 

учун тешигининг диаметри 7 мм ли элакдан ўтмайдиган йирик қисмлар 10% дан 

ва тешигининг диаметри 0,5 мм лиэлакдан ўтадиган майда қисмлар 10% дан кўп 

бўлмаслиги керак.Маҳсулотнинг ўзига хос хушбўй ҳиди ва аччиқроқ ўткир 

мазаси бор.  

 Кимёвий таркиби. Маҳсулот таркибида 0,12—1,20% эфир мойи, 

ошловчи моддалар, аскорбин кислота (гулида 166 мг %, баргида 565 мг % гача) 

ва фенол-карбон кислоталар бўлади.  

 XI ДФ га кўра маҳсулот таркибидаги эфир мойининг миқдори 0,1% 

(қирқиб майдаланган маҳсулотда 0,08%) дан кам бўлмаслиги керак. 

Эфир мойи таркибида 44% гача феноллар (тимол ва карвакрол), 12,5% бициклик 

ва трициклик сесквитерпенлар, 12,8—15,4% соф ҳолдаги спиртлар ва 2,63—5% 

геранилацетат бор. 

 Ишлатилиши. Тиббиѐтда тоғрайҳондан тайѐрланган препаратлар 

ичак атонияси (ичакнинг бўшашиши, заифланиши) касаллигида ҳамда иштаҳа 

очувчи ва овқат ҳазм қилиш жараѐнини яхшиловчи дори сифатида ишлатилади. 

Булардан ташқари, у балғам кўчирувчи дори ва терлатувчи восита сифатида ҳам 

кўлланилади. Эфир мойи эса тиш оғриғини қолдириш учун ишлатилади. 

 Доривор препаратлари. Дамлама. Маҳсулот тер ҳайдовчи ва кўкрак 

касалликларида ишлатиладиган йиғмалар — чойлар таркибига киради. 

Тоғрайҳонни Ўзбекистоннинг тоғли туманларида ўсадиган яна бир турини 

тиббиѐт амалиѐтида қўлланишга рухсат этилган. 

Тоғрайҳон ўсимлигини ўстириш технологияси. 

 Доривор ўсимликлар бир йиллик ва кўп йиллик бўлишидан катъий 

назар уларнинг яхши ўсиши ва ривожланиши учун ўсимлик экиладиган 

ҳудудларнинг иқлим ва тупроқ шароитларини ҳисобга олган ҳолда экишни 

режалаштиришни тавсия қилинади. Ўсимликлардан юқори ҳосил етиштиришда 

уларга мос келувчи агротехник тадбирларни юқори савияда ўтказиш лозим 

бўлади. Тоғрайҳон кўп йиллик ўт ўсимлик бўлиб, уни кузда ва эрта баҳорда ҳам 

экиш мумкин.Тоғрайҳонни ҳайдаб экиладиган экинлардан кейин экилса яхши 

натижаларга эришиш мумкин. 

 Тоғрайҳонни унумдор ва нам яхши сақланадиган ерларга экишни 

тавсия қилинади. Уни Республикамизнинг барча тупроқларида (шўрланган 

ерлардан ташқари) экиб ўстириш мумкин. 

Тоғрайҳон экиладиган ерларни кузда тайѐрлаб, ҳайдаш олдидан 

гектарига 15—20 тоннадан чириган гўнг ва 40—50 кг дан соф фосфор ўғити, 

ѐғингарчилик етарли бўлмайдиган ва сизот сувлари чуқур жойлашган ерларга 20 

кг дан азот ўғити билан озиқлантириб 25—28 см чуқурликда сифатли қилиб 

ҳайдаб қўйилади. Натижада тупроқ таркибида кўпроқ нам сақланади. Бегона 

ўтлар, зараркунанда ва касалликларни камайтиради. Эрта баҳорда уруғларни 

экишдан олдин ерлар борона ва мола механизмлари билан текисланади. Бегона 

ўтлар уруғидан тозаланади.Тупроқ ҳарорати 20—22°С даражага етганда март 

ойининг охирларида уруғлар ер юзасидан 0,5—1 см чуқурликда (уруғ майда 

бўлганлиги учун қумга ѐки чириган гўнгга аралаштириб) экилади ва ер усти 

енгил ғалтаклар билан бир оз зичлаштирилади. Ўртача гектарига 5 кг гача уруғ 

сарфланади. 

 Тоғрайҳонни парвариш қилиш уруғлар униб чиққандан кейин бошланади. 

Уруғлар униб чиққунча тупроқ юзасини нам ҳолатда сақланса уруғлар 10—12 

кунда униб чиқади. Тоғрайҳоннинг майсалари униб чиққандан сўнг, пайкаллар 

ўтоқ ва ягана қилиниб қатор оралари 60 см, ўсимликлар оралари 15—20 см дан 

қилиб ҳар бир уяга бир-иккитадан ўсимлик қолдирилади. Қатор ораларидаги 

бегона ўтлар доимо тозаланиб, ерлар культивация ѐки қўлда юмшатилиб 

турилиши лозим.Тоғрайҳон бошқа экинларга ўхшаш минерал ва органик 

ўғитларга талабчан ҳисобланади. Маданий ўғитлардан, айниқса, азотли 

ўғитларнинг  таъсири анча кучли бўлади. Шуларни эътиборга олиб, биринчи 

озиқлантиришни майсалар униб чиққандан сўнг гектар ҳисобига 25 кг азот ва 

фосфор ўғити билан озиқлантирилади. Тоғрайҳон шоналаш даврида фосфорли 

ва калийли ўғитларга анча талабчан бўлганлиги учун иккинчи озиқлантиришда 

30 кг азот, 20 кг калий ўғити билан озиқлантирилади. Бу агротехник тадбир 

суғоришдан олдин амалга оширилади. Ўсимлик бу даврга келиб шохлаб кетиши 

натижасида ораларига механизмлар ѐрдамида ишлов бериш анча қийинлашади. 

Тоғрайҳон гуллаш фазасида озиқа элементларни кўпроқ талаб қилади. Шуларни 

эътиборга олиб гектарига 20 кг азот ва калий ўғити бериб озиқлантиришни 

тугатилади. Тоғрайҳон ўсимлигини биринчи йили 9—10 мартагача, кейинги 

йилларда ѐғингарчилик ва ҳароратни ҳисобга олган ҳолда 7—8 марта 

суғорилади. Тоғрайҳонни кўчатлар орқали ҳам кўпайтириш мумкин. Ўсимлик 

оммавий гуллаган даврда июнь ойининг охири ва июлнинг бошларида ўти 

(ҳосили) 20см узунликда ўроқ, боғ қайчилари ва катта майдонларда экилган 

бўлса, силос ўрадиган агрегатларда (томири билан суғуриб олмасдан) эхтиѐтлик 

билан йиғиб олинади. 

 Маҳсулот тайёрлаш. Тоғрайҳон ўтлари йиғиб олингандан сўнг сояда 

қуритилади. Қуритилган ўсимликни 2—2,5 см ли тешикли элаклардан гули 

билан баргларини пояларидан ажратиб олинади. Тайѐр бўлган маҳсулотни 25 ѐки 

50 кг ли халталарда сақланади. 

Хомашѐнинг сақлаш муддати 1 йилдан ошмаслиги керак. Хомашѐнинг 

таркибида 13 фоиз намлик, 10 фоиз умумий кул, сарғайган ва қорайган ўсимлик 

қисми 7%, органик ва минерал аралашмалар 1% дан ошмаслиги лозим. 

